http://www.berria.info/testua_ikusi.php?saila=iritzia&data=2008-09-25&orria=006&kont=005
2008-09-25






169 hitz

Jira 

Uxue Apaolaza 

Prostituta 

Sandra prostituta da. Soineko estuak eta trabesti itxura ematen zion makillajea uniforme irteten zen klubera. «Gero arte!» agurtzen zen nobioaz. Pisuan gehienek isiltasunezko horma bat eraiki baitzuten bere inguruan; kosta zitzaigun berarekin hitz egiten hastea berak ere onarturik baitzuen isolaturik bizitzea. Desengaño inguruko klubak diseinatzaile modernoen moda denda dira orain (Sí señor izena zuenari izena ere ez diote aldatu, ezta barruko egitura) auzoa cool bihurtuz. Sandra kalean ikusi genuen, portale baten aurrean lehen lanean egiten zituen orduen hirukoitza eginez; kalean dagoen prostituta batek jasan behar duena infernua da. Berdintasun Ministerioak Amelie plan bat aurkeztu du orain, lan honen legeztatzea den bezalako gai arantzatsua ekidinez. Telemadrideko eztabaida programa baten amaieran hurrengo eguneko kazeten portadak irakurri zituzten. Denak atentatua, finlandiar hiltzailea, krisi ekonomikoa aipatzen zituzten. Público-k prostituzioarena zekarren eta gonbidatuen barreak entzun ziren titularra irakurritakoan. Pisuko isiltasun hormaren alde egin zuten barre; «Nori inporta zaizkio prostitutak!». Sandra desagertu egin da portaletik, ez dakigu non dagoen. Bitartean, guk bere duintasuna legezkoa den edo ez eztabaidatzen dugu. 

